
Kultivacija u Dafa je ozbiljna

Kultiviši se kao na početku i sigurno ćeš uspjeti - ovo je
istinita izreka u zajednici kultivatora. Otkako je predstavljen
javnosti, Dafa je razotkrio mnoge važne nebeske tajne,
donoseći šok bez presedana među ljudima svijeta, u
zajednici kultivatora, pa čak i u božanskom carstvu. Sa ili
bez predodređene veze, ljudi su dolazili jedan za drugim da
bi stekli Dafa i prakticirali kultivaciju. Svojevremeno kad su
neki ljudi započeli kultivaciju, oni su bili veoma marljivi. Ima
nekih, međutim, kojima je tokom kultivacije i dalje bilo teško
da se oslobode različitih vrsta vezanosti oformljenih tokom
dužeg perioda, a kako je vrijeme odmicalo, neki su se i
opustili; a povrh toga, zauzeti su poslom i nisu dobro
izbalansirali kućno okruženje, pa imaju još manje vremena
za učenje Fa i izvođenje vježbi. Iako povremeno učestvuju u
nekim grupnim aktivnostima, oni nisu u stanju da budu
marljivi. Vremenom, oni su prestali da nalikuju kultivatorima
i čak su počeli da rade stvari koje praktikanti ne bi trebalo
da rade. Ako se ovo nastavi, biće veoma opasno!

Svojevremeno kad je osoba ušla da postane učenik Dafa u
periodu Fa-ispravljanja, njena svjesna strana dala je zavjet
bogovima i potpisala ugovor obećavajući svojim životom da
će ispuniti istorijsku misiju koju učenik Dafe treba da
preuzme, tako da od tog trenutka nadalje, njenim životom
više ne upravljaju Tri domena. I tako je Učitelj potpuno

uklonio imena učenika Dafa iz Tri domena, iz ljudskog
svijeta i iz podzemnog svijeta, uključujući tu i pakao. Od tog
trenutka, životima Dafa učenika upravlja samo Dafa i oni
više neće prolaziti kroz reinkarnaciju, a čak i ako su počinili
grijeh, pakao i dalje nema nadležnost na njima. Oni koji se
dobro kultiviraju postići će ispunjenje i vratiti se na svoje
položaje u novom kosmosu da zapovijedaju svojim vlastitim
nebeskim kraljevstvima. Oni koji ne uspiju u kultivaciji,
prekrše svoj zavjet ili počine grijehe protiv Dafa, moraju
ispuniti obećanje koje su dali, vlastitim životom! Samo zato
što je milostiv, Učitelj je davao šanse sve ovo vrijeme. Ipak,
oni ne znaju biti zahvalni i stalno se, još čvršće drže svojih
vezanosti.

Iako oblik prakse kultivacije Dafa učenika nije čvrsto
strukturiran, standardi za kultivatore su strogi, a istorijska
misija je ozbiljna i od velike važnosti. To je zato što će nakon
ispunjenja, Dafa učenici postati posebna bića, i u očima svih
bogova u kosmosu, oni će biti izuzetna velika prosvijećena
bića, ostvarena tokom perioda Fa-ispravljanja. Zašto su
stare sile tako oštre prema Dafa učenicima? S jedne strane,
uzrok je ljubomora; s druge strane, oni s visoka gledaju na
određene Dafa učenike čije su ljudske vezanosti previše
brojne i prejake, koji ne postupaju sa stvarima u skladu sa Fa
kada se nađu u nekim situacijama, i koji na probleme gledaju
iz perspektive svojih ljudskih vezanosti. Dakle, oni koji ne
postupaju dobro će imati velike nevolje, a ako to potraje,
biće vrlo opasno!

Fa-ispravljanje se već bliži kraju. Stare sile žele da eliminišu
grupu onih koji nisu bili u stanju da se istinski kultiviraju, ili

koji su dugo vremena kršili svoje zavjete i nisu u stanju da
ispune svoje istorijske misije. Iz tog razloga, oni koriste
demone i kače ih na tijela nekih od najgorih ljudi koji su se
umiješali među praktikante, koristeći ljudske pojmove,
vezanosti, ogorčenost i druge opake misli tih ljudi da
uzbune one praktikante koji nisu na liniji s Fa, koji se ne
kultiviraju istinski. Na površini izgleda kao da je njihova
namjera da se poremeti sredina Dafa učenika, ali u
stvarnosti, stare sile ih koriste da pročiste grupu Dafa
učenika, razotkrivajući one među učenicima koji samo
petljaju, koji se u svojoj kultivaciji ne mogu izvući iz svojih
vezanosti, koji su dugo vremena skrenuli s Fa i koji su
postali nesposobni da se kultiviraju. U ovom kritičnom
trenutku, ti koji ih slijede su upravo oni koji će biti odabrani
s ciljem da budu eliminisani. Ovo je pravi razlog zašto stare
sile koriste ljude koji trenutno prave probleme.

One koji prave probleme kontrolišu demoni, ali oni sami to
ne znaju, pa to naravno neće priznati. Problem je u tome što
zaista postoje neki ljudi s vezanostima koji su nezadovoljni i
koji će ovim pojedincima dati publiku, laskajući im i
prihvatajući ih, slušajući ih i obraćajući pažnju na njih,
potpuno ignorišući ozbiljnost Dafa i kultivacije. Dafa je
nebeski Fa, i niko ga ne može poremetiti! Ono što je
poremećeno je ljudsko srce! Oni koji su se tako ponašali su
upravo oni koje stare sile žele eliminisati. Oni koji dugo nisu
u skladu sa Fa trebaju na to obratiti posebnu pažnju. Oni
koji nose vezanosti i ozlojeđeni su, ili čak oni koji su udaljeni
iz Dafa projekata usled svojih grešaka i koji se ljute – oni će
ih najvjerovatnije slijediti. Kada se ovi ljudi okupe da izraze
svoju ogorčenost, njihova vezanost će se sasvim pokazati.

Vidjeli smo da ovakvi ljudi nikada ne zastanu na tren da
razmotre iz Fa: Da li je u redu imati nezadovoljno srce? Je li
to ono što kultivator treba da ima? Da li je to u skladu sa Fa?
Ako se ne kultivirate dobro, to je vaša lična stvar, ali kada
ozbiljno potkopavate Fa i utičete na spašavanje ljudi, onda
stvar postaje veoma ozbiljna. Kako bi se moglo dozvoliti da
se obični ljudi umiješaju u ogromno „Fa-Ispravljanje” koje su
Stvoritelj i bogovi priređivali stotinama miliona godina radi
spasenja živih bića! Ovo je najgori zločin, koji nijedno biće,
ni u jednom od domena, nikada ne bi trebalo počiniti!

Ipak, neki drugi kažu: „Ja sam odavno prestao da se
kultiviram“, pa vjeruju da su sada autsajderi, pa su slobodni
da kažu ili rade stvari koje štete Dafa. Ovim ljudima kažem:
Svojevremeno kada ste stupili u Dafa, već ste iskoristili svoj
život da potpišete ugovor. Bez obzira koliko ste bili stari ili
mladi, ili koliko je vremena prošlo, dati zavjet je ozbiljno.
Drugim riječima, za one koji kažu da su prestali da se
kultiviraju, i one koji su napustili Dafa, bilo u ranim danima
ili nedavno, vi još uvijek morate ispuniti svoj zavjet,
kultivirali se ili ne. Na početku, kada ste poželjeli da
postanete Dafa učenik u periodu Fa-ispravljanja kosmičkog
Dafa, to je bilo nešto veoma, veoma ozbiljno. Ovo je važan
izbor za jedno biće; štaviše, to je zavjet koji je potpisan
životom! Dakle, mislite da se možete kultivirati ako to
poželite i prestati ako to ne želite? Kako bi se ljudima moglo
dozvoliti da se našale sa ovom teškom kosmičkom
odgovornosti, s bogovima i Stvoriteljem! Jednom kada je
zavjet potpisan, mora se ispuniti!

Što se tiče ovih ljudi, iz milosti, Učitelj vam još jednom

objašnjava Fa, i to posljednji put. Kad je u pitanju to gdje
ćete završiti, za to se sami pobrinite! Stare sile su za
sveobuhvatni progon iskoristile tako ogromnu zemlju koju
kontroliše zla KPK– zar vam još uvijek nije jasna ozbiljnost
kultivacije? Da ljudi postanu bogovi – to nije viđeno u
istoriji, pa kako onda ne bi bilo ozbiljno? Zar sve te različite
bolne lekcije s kojima su se Dafa učenici suočili u kultivaciji
kada nisu dobro postupali, još uvijek nisu dovoljne da vas
razbude?

Li Hongzhi 
01.09.2023.

(Prevod plavog tima)

Prevod na bosanski, 04.09.2023.

